
Giella ja demokratiija. Iskkadeapmi movt Guovda
geainnu suohkanpolitihkkarat árvvoštallet sáme
giela geavaheami almmolaččat

Nils Dannemark
Sámi allaskuvla

Guovdageainnu suohkan lea leamaš sámegiela hálddašanguovllus álggu rájes, namalassii 
1992 rájes. Dan ovdal, 1981:s lei Guovdageainnu suohkanstivra juo mearridan ahte galgá 
leat vejolaš geavahit sámegiela suohkanhálddašeamis ja suohkana čoahkkimiin seamma 
láhkai go dárogiela. Suohkan virgáibijai suohkandulkka 1982 guovvamánus, vai galggai leat 
vejolaš geavahit sihke sámegiela ja dárogiela. Dál geavahit measta buot suohkanstivraáirasat 
sámegiela sátnevuoruineaset. Sihke sámegiel ja dárogiel sátnevuorut dulkojuvvojit. Dán 
iskkadeami ulbmil lea gávnnahit movt Guovdageainnu suohkanpolitihkkarat árvvoštallet 
sámegiela geavaheami suohkanstivrras, ja manne sidjiide lea dehálaš geavahit sámegiela 
maiddái almmolaččat. Iskkadeami vuođđun leat jearahallamat gávcci suohkanstivraáirasiin 
áigodagas 2011–2015. Jearahallamiid guorahallamis geavahuvvojit ipmárdusvuohkin Pierre 
Bourdieua (1980; 1982) doahpagat habitus ja legitiimma giella. Dasa lassin válddán veahkkin 
dan movt Hannah Arendt (1958) čilge etnihkalaš unnitloguid dili nationálastáhtas. Buot 
gávcci áirasa árvvoštallet sámegielgeavaheami politihkalaš stivrengiellan hui positiivvalaččat, 
ja deattuhit ahte dákkár geavaheapmi lokte giela árvvu ja lea eaktun sámegiela nannemii buot 
servodaga surggiin. 
 
Fáddásánit: hálddašangiella, demokratiija, váibmogiella, giellasosiologiija, sámegiella, 
Guovdageaidnu

1.  Álgu

Sámegiella geavahuvvo Engerdala suohkana rájes, mii lea Hedmárkku fylkkas 
 Lulli-Norggas, gitta Guoládatnjárgga nuorttimus guovlluide (Todal 2007: 11; 
Nickel & Sammallahti 2011: 1). Sámegiela suopmaniid sáhttá juohkit logi váldo-
suopmanii. Váldosuopmanat adnojuvvojit dahje gohčoduvvojit dávjá sierranas 
giellan danne go juohke váldosuopmanis dahje gielas lea sierra čállinvuohki 
(Nickel & Sammallahti 2011: 1). Norgga beale Sámis leat geavahuvvon guhtta 
váldosuopmana, namalassii lullisámegiella, ubmisámegiella, bihtánsámegiella, 
julevsámegiella, davvisámegiella ja nuortalašgiella.

Sámegiella šattai 1990 sámelága lasáhusa bokte ovttadássásažžan dáro-
gielain Norggas (Eira 2004: 25). Sámelága vuođul lei vejolaš ásahit sámegiela 

 hálddašanguovllu ja nu sihkkarastit ja ovdánahttit sámegiela geavaheami 
( Helander 2009: 137). Sámegiella ja dárogiella galget leat ollásit dásseárvosaččat 
almmolaš oktavuođain hálddašanguovllus (Skogvang 2002: 135). Sámelága 
giellanjuolggadusat doaibmagohte 1992:s (Regjeringen.no 2014). Oktanuppelot 
suohkana Norgga njealji davimus fylkkas leat dál mielde sámegiela hálddašan-
guovllus, ja dát leat: Guovdageainnu, Kárášjoga, Deanu, Unjárgga ja Porsáŋggu 
suohkanat Finnmárkku fylkkas, Gáivuona ja Loabága suohkanat Romssa fylkkas, 
Divtasvuona ja Aarborte suohkanat Nordlánddas, ja Snåase ja Raarvihke suohka-
nat Trøndelága fylkkas. Njeallje davimus fylkkasuohkana Norggas – Finnmárku, 
Romsa, Nordlánda ja Trøndelága – gullet maiddái hálddašanguvlui. (Sámediggi 
2018.)

Guovdageainnu suopman lea davvisámegiela suopman. Sámegiella1 lea 
eanetlogugiella Guovdageainnus, ja Guovdageainnu suohkan lea guovttegielat 
suohkan. Suohkana ekonomiijaplánii 2016–2019 lea čállon: «Guovdageaidnu 
lea earenomáš sámegiela dáfus, dannego mii leat dat suohkan Norggas ja máilm-
mis, gos sáme giella lea buot nannoseamos» (Guovdageainnu suohkan 2015: 4). 
Guovda geaidnu lea leamaš mielde sámegiela hálddašanguovllus álggu rájes, muh-
to sihke sáme giella ja dárogiella leat leamaš almmolaš giellan Guovdageainnu 
suoh kanis juo 1982 rájes. Čoahkkimis juovlamánus 1981 mearridii Guovdageain-
nu suohkan stivra ásahit dulkonbálvalusa ja virgáibidjat suohkandulkka. Dan 
oktavuođas lasihii Guovdageainnu olgešbellodat dulkonbálvalusmearrádussii 
ahte Guovdageainnu suohkanstivra «[lea] cealkán generálaplánas ja muhtun 
mearrádusain ahte sámegiella ja dárogiella berrejit leat dássálagaid hálddašan-
giellan»2 (Kautokeino kommunestyre 1981). Čoahkkimis guovvamánus 1982 
virgáibijai suoh kanstivra suohkandulkka, ja dainna lágiin rabai vejolašvuođa 
sárdnut sámegillii suohkanstivrras (Kautokeino kommunestyre 1982). Ovdal 
besse maiddái áirasat sárdnut sámegillii suohkanstivrras, muhto dalle šadde 
áirasat ieža dulkot sátnevuoruset dárogillii. Dulkka virgáibidjan lei evttohuvvon 
maiddái ovdal, muhto ii lean ožžon eanetlogu.3 Sámegiella ja dárogiella dásseár-
vosaš hálddašangiellan lei oassin Sámi álbmotlisttu suohkanválgaprográmmas juo 
1979:s (Sámiálbmot listu 1979: 7)4. Prográmmii lea maiddái čállon ná: «Almmolaš 

1 Sámegiella mearkkaša dán čállosis davvisámegiella nugo dat geavahuvvo Guovdageainnus.
2 Mu jorgalus dárogielas: «gjennom generalplan og ved enkelte vedtak [har] sagt at samisk bør bli 

likestilt med norsk som administrasjonsspråk.»
3 Ságat 21.1.1978, siiddut 1 ja 11.
4 Lean gávdnan gihppaga Sámi arkiivvas, Guovdageainnus.

čoakkámiin gos leat sihke sámegielat ja dárogielat olbmot, galget goappašat gielat 
adnojuvvot»5 (Sámi álbmot listu 1979: 7). Suohkandulkka virgáibidjan lei eaktun 
dasa ahte sámegiella sáhtii geavahuvvot almmolaš giellan. 1981:s Sámi álbmotlis-
tu oaččui suohkan stivrra eanetlogu dan áššis, mii lei 10 jagi ovdal go sámegiella 
šattai ovttadássá sažžan dárogielain nationála lága bokte.

Guovdageainnu vuođđoskuvllas sáhttet ohppiid váhnemat válljet sámegiela 
dahje dárogiela mánáid oahpahusgiellan. Eanet go 95 % ohppiin vázzet sáme-
gielluohkáin gos sámegiella lea vuosttašgiellan ja gos buot oahpahus lea sámegillii. 
Vaikko gáldut orrot čujuheamen čielgasit ahte sámegiella lea eanetlogugiella 
Guovd ageainnus, ja lea leamaš nu guhkás maŋos guvlui go mis leat dieđut, de 
sámegiella ii leat dattetge leamaš almmolaš giellan ja skuvlla oahpahusgiellan nu 
guhká (Dannemark 2010: 19). Ovdal 1967 lei dárogiella áidna oahpahusgiella 
skuvllas. Sámegiella lea váldogiella Guovdageainnus, muhto eanaš guovdageai-
dnulaččat máhttet maiddái dárogiela bures (Keskitalo 1981: 158). Helander (1997: 
151) cealká ahte eatnašat dálá sápmelaččain leat guovtte- dahje golmmagielagat.

Sámegiella lea obbalohkái nannejuvvon almmolaš giellan maŋŋil go Stuora-
diggi 1959:s mearridii ahte sámegiella sáhttá geavahuvvot oahpahusgiellan 
skuvllas (Folkeskoleloven 1959, § 37, 8). Dán mearrádusa vuođul geavahišgohte 
sámegiela álgooahpahusas Guovdageainnus ja Kárášjogas 1967:s (Dannemark 
2010: 11).

1.1 Sámegiella suohkanstivrras

Go giela geavaheapmi lea namuhuvvon fágalaš teavsttain sámi diliid birra, de 
jearaldat dávjá lea goas ja man ollu giella lea geavahuvvon ja movt giella lea sirda-
šuvvon buolvvaid gaskka (gč. omd. Rasmussen 2005; Ravna 2000). Eará jearaldat 
mii lea gieđahallon, lea man garrasit giella lea áitojuvvon, go muhtun olbmot 
soitet «[…] dovdat ahte sámegiella ja sámekultuvra duvdojuvvojit eret»6 (Stordahl 
1996: 139).

Nugo ovdalis namuhuvvon, de lea sámegiella eanetlogugiella Guovdageain-
nus. Guovdageainnu suohkana ekonomiijaplánii 2016–2019 lea čállon ahte 
Guovdageainnu suohkanis lea earenomáš ovddasvástádus sámegiela boahtteáigái, 

5 Cealkka lea čállojuvvon dálá čállinvuogi mielde. Álgoteavsttas lea čállojuvvon ná: «Almmolaš 
čoakkamiin gos leat sihke sámegielat ja dárogielat olbmot galget goappašat gielat atnojuvvot.»

6 Mu jorgalus dárogielas: «[…] en opplevelse av at samisk språk og kultur står i fare for å bli 
fortrengt.»

ja ahte lea dehálaš nannet sámegiela geavaheami suohkanhálddahusas (Guovda-
geainnu suohkan 2015: 4–5). Buot suohkanstivrra áššebáhpirat galget leat sihke 
sámegillii ja dárogillii.

Suohkanstivrra áirasat válljejit ieža geavahitgo sámegiela vai dárogiela 
čoahkkimiin, ja sáhkavuorut dulkojuvvojit simultánalaččat. Mun háliidin iskat 
movt muhtun sámegielagat árvvoštallet sámegiela geavaheami almmolaš giel-
lan, ja movt sii ákkastallet iežaset giellaválljema. Lean válljen jearahallat gávcci 
Guovdageainnu suohkanstivraáirasa áigodagas 2011–2015. Giella lea dehálaš 
buot politihkalaš hálddašeamis, ja danne lea miellagiddevaš gávnnahit maid 
suohkan stivraáirasat oaivvildit giellageavaheami birra politihkalaš aktivitehtan. 
Mun ráhkadin čuovvovaš dutkančuolmma: 

Movt ákkastallet Guovdageainnu suohkanstivraáirasat sin giellageavaheami? 
Oaivvilditgo sii ahte politihkkariid giellaválljen váikkuha dasa man bures sii 
ovddastit iežaset jienasteddjiid? 

Dasa lassin ráhkadin čuovvovaš hypotesa: 

Sámegielat politihkkarat eai ane giela dušše gulahallangaskaoapmin, muhto 
oaivvildit ahte giella ja práksisat leat čadnojuvvon oktii, ja giella guoddá ja 
ovdanbuktá vásáhusmáhtu. 

Váldosivvan manne lean čađahan dán iskkadeami lea, ahte eanet dieđut movt 
poli tihkkarat árvvoštallet sámegiela hálddašangiellan, sáhtášedje nannet sáme-
giela almmolaš giellan.

2.  Teoriija ja metoda

2.1 Giella ja kultuvrralaš pluralisma 

Safran (2010) cealká, ahte giella ii leat leamaš guovddáš fáddán ođđaseamos 
amerihkálaš servodatdieđalaš dutkamis etnisitehta birra. Safrana mielde dálá 
áiggi amerihkálaš servodatdutkit leat deattuhan etnihkalaš integrerema ja kvote-
renortnegiid. Son namuha amerihkálaš filosofa Horace Kallen 1900-logu álggus, 

dakkár dutkin gii geavahii etnihkalaš joavkkuid gielaid dehálaš oassin kultuvrra-
laš pluralismmas. (Safran 2010: 51.)

Giellasosiologiijas lea goitge leamaš guovddáš fáddán dat movt stuoraservo-
dagat áitet unnitlogugielaid. Fishman (1991) ovdanbuktá, máŋgga giellaealáskaht-
tinprošeavtta áiccadeami vuođul, gávcci ceahki čilgen dihte makkár dilli gielas lea 
servodagas. Ii leat álo nu ahte servodagain main lea sullii seamma vuolggasadji, 
lea seamma boađus proseassain, danne go olbmuid láhttema ii leat vejolaš einnos-
tit. Dan dihte ii leat sihkar ahte guokte giela mat leat seamma ceahkis Fishmana 
skálas, ovdánit seamma láhkai buot servodagain. Olbmot geat geavahit giela, 
mear ridit loahpaloahpas ceavzágo giella boahtteáiggis vai ii, ja danne sáhttet 
dušše giellageavaheaddjit ieža čilget manne giella seailu dahje ii seaillo.

Fishmana skála:

8. ceahkki:  Dušše boares olbmot hupmet giela. Giella ii leat beaivválaččat 
anus danne go geavaheaddjit dábálaččat orrot guhkkin eret guđet 
guimmiineaset.

7. ceahkki:  Giela geavaheaddjit geavahit gielaset beaivválaččat, muhto ii oktage 
geavaheddjiin leat šat riegádahttinagis.

6. ceahkki:  Giella doaibmá lunddolaš gulahallangiellan bearraša golmma 
 buolvva gaskkas.

5. ceahkki:  Muhtun olbmot máhttet lohkat ja čállit giela.
4. ceahkki:  Giella geavahuvvo vuolit dási oahpahusas ja medias.
3. ceahkki:  Giella geavahuvvo vuolit dási bargobáikkiin. Eanetlogugielagat 

fertejit gulahallat unnitlogugillii go fállet bálvalusaid ja gálvvuid 
unnit loguálbmogii.

2. ceahkki:  Giella geavahuvvo báikkálaš hálddahusain.
1. ceahkki:  Giella geavahuvvo buot servodaga dásiin, muhto dorvvolašvuohta 

maid politihkalaš iešmearrideapmi addá, váilu.

Lea dieđusge hui váttis jorgalit giellamolsuma jus giella ii fievrriduvvo buolvvas 
bulvii ruovttuin ja lagas birrasiin. Jus giella ii lunddolaččat fievrriduvvo, de ii 
leat jáhkehahtti ahte almmolaš doarjjadoaimmat, maid ulbmil lea ahte giella 
geavahuv vošii hálddahusas, bargoeallimis ja medias, lihkostuvvet. Jus giella 
geava huvvo lunddolaš giellan mánáid ja rávisolbmuid gaskkas ja jus gielladilli lea 
1.–6. ceahkis Fishmana skálas, de lea eanet vuorddehahtti ahte dákkár doaimmat 
lihkostuvvet.

Fishman dadjá guđát ceahki birra: «the lion’s share of the world’s intergenera-
tionally continuous languages are at this very stage and they continue to survive 
and, in most cases, even to thrive, without going on to subsequent (‘higher’) 
stages» (Fishman 1991: 92).

Sihke Todal (1998), Huss (1999) ja Dannemark ja Johansen (2001) oaivvildit 
ahte jus geahččá lágaid ja njuolggadusaid, de sáhttá dadjat ahte sámegiela háld-
dašanguovllus lea sámegiella vuosttaš ceahkis Fishmana skálas. Sámegielas ii 
leat dušše njuolggadusaid ja lágaid mielde stuora árvu Guovdageainnus, muhto 
maiddái dainna lágiin ahte geavahuvvo beaivválaš giellan.

Tove Skutnabb-Kangas (2010) atná máŋggagielatvuođa gáldun kultuvrralaš 
riggodahkii, muhto cealká ahte eamiálbmogiid dahje čeardaálbmogiid ja unnit-
loguid mánát ožžot subtraktiiva oahpu, man ulbmilin lea ahte eanetlogugiella 
galgá váldit mánáid eatnigiela saji. Subtraktiiva oahppu mielddisbuktá ahte 
mánát ožžot gielalaš, pedagogalaš ja psykologalaš cakkiid, mat dagahit oahpu 
váldima váttisin (Skutnabb-Kangas 2010: 187). Norggas lea okta joavku mii lea 
dohkkehuvvon eamiálbmogin, namalassii sámit. Buot sámemánáin ja -nuorain, 
geat leat vuođđoskuvlaagis, lea vuoigatvuohta oažžut oahpahusa sámegielfágas 
(Opplæringslova 1998, § 6-2). Sámegiela hálddašanguovllus lea buohkain, be-
roškeahttá ruovttugielas ja etnisitehtas, vuoigatvuohta oažžut oahpahusa sihke 
sámegielfágas ja buot eará fágain sámegillii (Opplæringslova 1998, § 6-2). Ulbmi-
lin lea ahte skuvla nanne ohppiid guovttegielalaš ovdáneami ja ahte sii olahit 
dan mii Norgga vuođđoskuvlla oahppoplánain gohčoduvvo doaibmi guovtte
gielalašvuohtan (Utdanningsdirektoratet 2013a; 2013b). Nationála unnitloguid 
mánáid ja migrántamánáid dilli lea nu ahte sii ožžot subtraktiiva oahpu. Norgga 
oahppoplánabuktosis, mii váldojuvvui atnui 1987:s, mearriduvvui ahte doaibmi 
guovttegielalašvuohta maiddái lea migrántamánáid oahpaheami ulbmil:

Eatnigiela oahppoplána vuođđun lea ahte bures heivehuvvon eatnigiella-
oahpahus lea dárbbašlaš buot ohppiide, ja plána lea lahka čadnon ulbmilii 
ahte oahppit šaddet doaibmi guovttegielagin. Mánáin geat bajásšaddet 
guovtte gielalaš eallindilis, lea dárbu ovdánit goappašat gielain dan áigodagas 
go sii ožžot oahpahusa skuvllas ja geavahit daid eallima čađa.7 (Kirke- og 
undervisningsdepartementet 1987: 181.)

7 Mu jorgalus dárogielas: «Fagplanen i morsmål tar utgangspunkt i behovet for godt tilrettelagt 
undervisning i morsmål for alle elever og er nær knyttet til målsettingen om funksjonell to-
språklighet. Barn som vokser opp i en tospråklig livssituasjon, har behov for å utvikle begge 
språkene gjennom skolegangen og bruke dem gjennom livet.»

Ođđasit oahppoplánain adnojuvvo eatnigiella dušše veahkkeneavvun nannet ohp-
piid dárogielmáhtu (Aarsæther 2013). Dálá eatnigiellaoahppoplánas mii guoská 
gielalaš unnitloguide, čuožžu ahte dát plána galgá geavahuvvot dušše dassážii go 
oahppit máhttet čuovvut dábálaš oahppoplána dárogielas (Utdanningsdirekto-
ratet 2007). Oahppoplána mielde eatnigiella sáhttá geavahuvvot veahkkegiellan 
skuvllas, muhto ii leat skuvlla ulbmil ahte dakkár unnitloguid mánát šaddet 
doaib mi guovttegielagin. Dakkár ohppiid eatnigielmáhttui, geaid eatnigiella ii leat 
sáme- dahje dárogiella, ii leat biddjon makkárge gelbbolašvuođaulbmil.

Skutnabb-Kangasa (2010) positiivvalaš oaidnu máŋggagielatvuhtii ja gielalaš 
pluralismii ii vuhtto nu dávjá migrašuvnna ja integrerema digaštallamis mii dál 
dáhpáhuvvá Eurohpás. Duiskka dutki guovttos, servodatdiehtaga dutki Herfried 
Münkler ja girjjálašvuođadiehtaga dutki Marina Münkler, leaba hábmen logi im-
peratiivva mat sudno mielas leat eaktun integrerema lihkostuvvamii (H. Münkler 
& M. Münkler 2016). Soai eaba guorahala migránttaid eatnigiela mearkkašumi 
integreremii, muhto berošteaba sosiála integreremis ja iešguđet eallinvugiid 
erohusain, juste seamma fáttáin maid Safran (2010) čállá ahte guorahallojit 
Davvi-Amerihká dutkamis integrerema birra. Soai oaivvildeaba duiskkagiela 
buori hálddašeami leat eaktun dasa ahte migránttaid integreren lihkostuvvá, ja 
evttoheaba ahte ásahuvvojit sierra álgoluohkát mánáide geain ii leat duiskkagiella 
eatnigiellan. Sierra álgoluohkáin «oahpahuvvo measta dušše duiskkagiella vai sii 
sáhttet čuovvut oahpahusa dábálaš skuvllain ja gulahallat sin duiskkagielat miel-
ohppiiguin»8 (H. Münkler & M. Münkler 2016: 263). Ulbmilin lea sihkkarastit 
ahte migrántamánát ožžot oahpahusa seamma dásis go mánát geat leat riegádan 
Duiskkas, ja geain leat duiskkagielat váhnemat. Soai eaba čále dan birra ahte leago 
ohppiid eatnigillii sadji skuvllas ja jus lea, de makkár sadji. Nuppe beales sáhtášii 
jearrat ahte jus ohppiid eatnigillii ii addo makkárge sadji skuvllas, sáhttágo dat 
mielddisbuktit dakkár negatiiva konsekveanssaid maid Skutnabb-Kangas (2010) 
gohčoda gielalaš, pedagogalaš ja psykologalaš caggin. Münklera guovtto evtto-
husa vuođđu dasa, ahte migrántamánát galget oažžut dákkár fálaldaga ovdal go 
sii sáhttet sirdojuvvot seamma luohkáide go duiskkagielat mánát, lea dat jurdda 
ahte ovtta stáhtas galgá leat oktasaš giella gulahallangaskaoapmin, ja ahte oktasaš 
giela oahppan lea deháleamos. Dát jávkada muhtun muddui dan jurdaga ahte 

8 Mu jorgalus duiskkagielas: «in denen nahezu ausschließlich Deutsch unterrichtet wird, damit 
sie in der Regelschule dem Unterricht folgen und sich mit ihren deutschsprachigen Mitschülern 
verständigen können.»

mánáin galgá leat gullevašvuohta iežaset gillii ja kultuvrii, man Skutnabb-Kangas 
oaivvilda leat eaktun oahpaheami lihkostuvvamii.

1990-logu sámegiela ealáskahttima iskkadeamis gávnnahuvvui ahte hui ollu 
váhnemat, geat háliidedje ahte sin mánát ohppet sámegiela skuvllas, geavahedje 
ággan historjjálaš gullevašvuođa gillii (Todal 2002). Todal (2002: 102) evttoha 
dáid ákkaid gohčodit kontinuitehtamotiivan. Nuppigiela oččodeami dutkamis 
lávejit dábálaččat earuhit guokte motiivašlája giela oahppamis, namalassii in
tegratiivvalaš ja instrumeanttalaš motiivvat (Todal 2002: 102). Áigumuš gullat 
dihto giellajovkui lea integratiivvalaš motiivvaid vuođđu (Todal 2002: 108). 
Instru meanttalaš motiivvat leat fas vuođđuduvvon dasa ahte olmmoš gii háliida 
oahppat ođđa giela, oaidná ekonomalaš, ámmátlaš ja skuvlafágalaš ovdamuniid 
oahppamis (Todal 2002: 102). Áigumuš oahppat giela danne go dat dahká vejo-
lažžan seailluhit oktavuođa sohkagottiin, sihke singuin geat ellet ja singuin geat 
eai leat šat eallimin, gohčoduvvo kontinuitehtamotiivan ja sáhttá maiddái gohčo-
duvvot integratiivvalaš motiivan, danne go ulbmil lea gullat jovkui mii geavaha 
dahje lea geavahan dihto giela.

2.2 Etnihkalaš unnitlogut nationálastáhtain

Eanaš servodagain lea nu ahte muhtun gielain lea eanet árvu go eará gielain. 
Hannah Arendt (1958) čilge movt muhtun joavkku giela váilevaš stáhtus mield-
disbuktá ahte sii geain lea dakkár giella vuosttašgiellan, eai oassálastte politihkalaš 
stivremii seamma eavttuiguin go eanetlogugiela geavaheaddjit. Ránskká sosiologa 
Pierre Bourdieu (1982) guorahallá manne muhtun gielat adnojuvvojit heivvoleab-
bon almmolaš oktavuođain go eará gielat. Arendta ja Bourdieua oainnut sáhttet 
leat veahkkin čilget unnitlogu- ja eanetlogugielaid gaskavuođaid, ja čilget makkár 
oktavuohta lea gielas ja politihkas.

Arendt (1958) čilge movt nationálastáhtaid ásaheapmi Eurohpás ovdal 
ja maŋŋil vuosttaš máilmmisoađi dagahii ahte ollu olbmot Eurohpás gárte 
 unnitlohkun stáhtain gos sii šadde eallit eanetloguálbmogiid eavttuid vuođul, 
ja gos assimilašuvdna lei stáhtaid politihkalaš ulbmil buot unnitlogučearddaid 
hárrái (Arendt 1958: 271). Olbmot geain lei eará identitehta go stáhta eanet-
loguálbmogis, eai sáhttán oassálastit almmolaš doaimmaide iežaset eavttuiguin 
seamma ládje go čearddas mas lei fápmu. Arendt čállá ahte ođđa nationálastáh-
taid unnitlogučearddaid sáhttá buohtastahttit čearddaiguin, mat orro Eurohpá 

olggobealde ja elle eurohpálaš stáhtaid vuollásaš koloniijain, danne go sis maiddái 
ii lean iešmearrideapmi (Arendt 1958: 271). Son čállá viidáseappot ahte nationála-
stáhtaid etnihkalaš unnitloguin ii leat seamma gullevašvuohta stáhtii danne go sis 
eai leat dat vuoigatvuođat maid Arendt gohčoda secondary rights, namalassii ahte 
olbmot sáhttet hupmat iežaset giela ja eallit iežaset kultuvrras ja sosiála birrasis, 
nugo eanetlogučearddat dahket (Arendt 1958: 276).

Bourdieu (1980; 1982) guorahallá oktavuođa gaskal olbmo duogáža ja su láht-
tenvuogi iežas birrasis. Son oaivvilda ahte olbmo kultuvrralaš ja sosiála duogáš 
ráhkada disposišuvnnaid dasa movt mii láhttet servodagas, ja movt mii ipmirdit 
servodaga. Bourdieu gohčoda dakkár disposišuvnnaid habitus (Bourdieu 1980).

Min guottut iešguđet gielaide, nugo ahte muhtun gielat heiveše buorebut alm-
molaš geavaheapmái go eará gielat, leat maiddái habitusa oassi (Bourdieu 1982). 
Bourdieu atná giellaarenaid dego márkanin gos buot gielain ja daid varietehtain 
ii leat seamma stuora lonohallanárvu. Giellageavaheaddjit eai atte buot gielaide 
legitimitehta gulahaladettiin almmolaš diliin, ja danne sii geat geavahit gielaid 
ja varietehtaid main ii leat legitimitehta, eai sáhte oassálastit gielalaš márkaniin 
seamma láhkai go sii geat hálddašit gielaid mat árvvoštallojuvvot leat legitiim-
ma giellan, nu gohčoduvvon la langue légitime (Bourdieu 1982: 31). Bourdieua 
mielde eai leat lingvisttalaš dovdomearkkat mat eaktudit leago gielas dahje giela 
varie tehtas legitimitehta, muhto leat baicca fápmu ja sosiála dilit mat mearridit 
gillejitgo guldaleaddjit guldalit giela vai eai. Bourdieu čujuha Labova čilgehussii 
ahte giellageavaheaddjit geain alddiset leat stigmatiserejuvvon sárgosat sin jiet-
nadeamis (aspects stigmatisés de leur prononciation), dávjá jurddašit ahte dakkár 
sárgosat leat negatiivvat. Sii leat váldán alcceset eará joavkkuid negatiiva árvvoš-
tallamiid, ja dat váikkuha dasa movt sii ipmirdit sin sosiála birrasa ja movt sii 
láhttejit dan birrasis. (Bourdieu 1982: 38.) Bourdieu dadjá ahte lea šaddan sin ha-
bitusa oassin go sii oaivvildit, ahte sin iežaset giella ii heive gulahallangiellan alm-
molaš oktavuođain ja danne ii leat legitiibma. Son dadjá ahte dákkár dovdduid lea 
servodat buvttadan, ja danne lea maiddái vejolaš rievdadit daid. (Bourdieu 1982.)

2.3  Metoda

Lean čuvvon ovtta dihto jagi suohkanstivračoahkkimiid, ja lean guldalan áirasiid 
giellageavaheami. Ovtta suohkanstivračoahkkima čuvvon báikki alde, muhto 
muđui lean guldalan čoahkkimiid báikkálaš rádiosáddagiin. Fidnejin báddeju-
miid Guovdageainnu Lagasrádio sáddagiin, ja nu leange sáhttán guldalit  sáddagiid 

máŋgii ja oažžut gova giellageavaheamis. Čoahkkimiid oktavuođas mus ledje 
maiddái eahpeformálalaš ságastallamat muhtun suohkanstivraáirasiiguin.

Guovdageainnu suohkanstivrras áigodagas 2011–2015 ledje 19 áirasa. Okta 
áirras humai dárogiela go sus lei sáhkavuorru. Eará áirasat hupme sámegiela 
suohkan stivrra čoahkkimiin. Áirras gii geavahii dárogiela čoahkkimiin, hupmá 
sámegiela ja ipmirda bures sihke njálmmálaš ja čálalaš sámegiela, muhto geavaha 
iežas vuosttašgiela suohkanstivrras, mii lea dárogiella. Doppe lei nubbi áirras, geas 
dárogiella lea vuosttašgiellan, muhto son geavahii álo sámegiela suohkanstivrras. 
Eará áirasiin lea sámegiella áidna vuosttašgiellan dahje sis lea sihke sámegiella ja 
dárogiella vuosttašgiellan. Geahččalan dihte gávdnat vástádusa dutkančuolbma-
san, de čađahin kvalitatiiva jearahallamiid gávcciin áirasiin.

Nugo mun juo lean namuhan, de geavahii okta áirras dárogiela čoahkkimiin, 
ja mun válljejin ahte in jearahala dán áirasa danne go ii livčče leamaš vejolaš 
anonymiseret su. Mun válljejin diehtoaddiid miellaevttolaččat buot eará áirasiid 
gaskkas. Diehtoaddiid válljema eavttut ledje ahte ferteše leat seamma ollu olbmot 
goappáge sohkabealis, ja ahte livččii unnimus okta ovddasteaddji juohke bello-
dagas mii čohkká suohkanstivrras. Muhtun áirasat geaiguin válden oktavuođa, 
eai sáhttán searvat iskkadeapmái, ja dán geažil eai šaddan ovddasteaddjit buot 
bellodagain mielde iskkadeapmái. Dán artihkkalis in leat addán dakkár dieđuid 
áirasiid birra, mat sáhtáše dahkat ahte lohkkit sáhttet identifiseret diehtoaddiid. 
Dat mielddisbuktá ahte diehtoaddiid bellodatgullevašvuohta, oahppu, bargo-
vásáhus, sosiála duogáš ja sohkabealli eai leat oassin guorahallamis. Joavku lea nu 
unni ahte jus livččen namuhan dákkár dieđuid, de livččii leamaš álkit sidjiide geat 
dovdet Guovdageainnu bures, árvidit geat diehtoaddit leat.

Áiccadeami ja eahpeformálas ságastallamiid vehkiin, hábmejin jurdagiid 
das makkár fáttáid birra livččii miellagiddevaš ságastallat čiekŋaleappot muhtun 
suohkanstivraáirasiiguin.

Vuolggasadjin jearahallamiidda lei dat maid Arendt ja Bourdieu dadjaba  giela 
ja servodaga gaskasaš oktavuođa birra, ja dan vuođul hábmejin jearahallama 
masa čállen čuoggáid maid birra mun háliidin ságastallat diehtoaddiiguin. Mun 
in ráhkadan čavga strukturerejuvvon ságastallanmálle, muhto plánejin geavahit 
jearahallančuoggáid doarjjan ságastallamiidda. Háliidin oažžut vástádusaid 
čuovvovaš gažaldagaide áirasiin:

• Oaivvildatgo ahte giellaválljen suohkanstivračoahkkimiin lea dehálaš ášši?
• Váikkuhago suohkanstivraáirasiid giellaválljen servodahkii, mii lea suohkan-

stivrra čoahkkinlanja olggobealde?
• Manne leat don válljen geavahit sámegiela suohkanstivračoahkkimiin?

Etnográfalaš dutkamuša guovddážis lea oahppat olbmuid birra sin iežaset pers-
pektiivvas (O'Reilly 2005: 117). Danne lea etnográfalaš jearahallamiin dehálaš 
diktit diehtoaddiid buktit ovdan iežaset oainnuid ja reflekšuvnnaid. Bowern 
(2010) namuha ahte sosiolingvisttalaš dutkamušaid guovddáš fáddán lea giella-
geavaheddjiid iežaset áddejupmi giellageavaheamis ja giellaguottuin. Son buktá 
ovdan ahte etnográfalaš metodat heivejit bures sosiolingvisttalaš dutkamiidda 
oppalaččat, ja earenomážit máŋggagielatvuođa dutkamiidda. (Bowern 2010: 
354.) Jacobsen lea guorahallan guottuid loatnasániid hárrái Fearasulluid gielas, 
ja čállá ahte vuohki movt beassá čiekŋaleappot diehtoaddi implisihtta guottuide 
lea ahte analysere daid osiid maid diehtoaddi iežas dáhtuin muitala (Jacobsen 
2008: 25–26). Mu áigumuš lei čađahit etnográfalaš jearahallamiid, maid ulbmil lei 
oažžut diehtoaddiid reflekteret iežaset giellageavaheami ja iežaset oainnuid ja jur-
dagiid. Dát mielddisbuvttii ahte mun doibmen buorebutge ságastallanguoibmin, 
inge jearahallin mii stivre jearahallamiid čavges plána vuođul. Munnje lei dehálaš 
ahte diehtoaddit jotke muitalit dan man birra hupmagohte.

O'Reilly dadjá ahte analysa ii sáhte áibbas čielgasit earuhit dieđuid čoaggimis 
danne go dat dieđut maid čoaggá ja fáttát maid mearrida fátmmastit jearahalla-
miin, mielddisbuktet maiddái ahte ferte analyseret dan maid áigu iskat (O'Reilly 
2005: 174–184). Mu vuolggasadjin materiála analyseremii lea etnográfalaš 
metoda. Materiála analyseredettiin ohcen guđe fáttáin diehtoaddit beroštedje, 
makkár doahpagiid sii geavahedje go muitaledje iežaset válljemiid birra ja movt 
sii ákkastalle iežaset áddejumi. Gehččen maiddái oktasašvuođaid ja erohusaid 
diehtoaddiid muitalusain ja dieđuin.

3.  Materiála ovdanbuktin

Buot gávcci diehtoaddi oaivvildit leat dehálažžan ahte sámegiella geavahuvvo 
Guovdageainnu suohkanstivračoahkkimiin, ja ahte sámegiela geavaheapmi lea 
dehálaš muđuige, ii dušše gulahallama dihte. Muhtun muddui áirasat deattuhit 

ákkaid iešguđet láhkai. Ovdanbuvttán dás sin oainnuid nu, ahte geahččalan 
čohkket oktii seammalágan ákkaid maiguin sii ákkastallet sámegiela geavaheami.

3.1  Giela čalmmustahttin

Sámegiella lea unnitlogugiella buot njealji riikkas gos sámegiella geavahuvvo, ja 
sámegielas lea leamaš unnit árvu go eanetlogugielain. Stordahl (1996) čállá ahte 
sámegielagat Kárášjogas 1960-logus eai geavahan sámegiela go dárogielagat 
ledje lahkosis. Sivvan dasa sáhttá leat ahte sii ledje dohkkehan dan oainnu mii lei 
dábálaš Norgga eanetloguálbmoga guovdu, ahte dárogiella lei áidna giella man lei 
heivvolaš geavahit almmolaččat. Namalassii ahte sii oaivvildedje ahte dušše dáro-
giella lei legitiimma giella Norggas Bourdieua terminologiija mielde ( Bourdieu 
1982). Ii ovttasge mu diehtoaddiin leat dákkár oaidnu. Muhtun diehtoaddi deat-
tuha ahte sámegiella ja dárogiella leat dásseárvosaš gielat Norgga lága mielde. 
Nubbi diehtoaddi dadjá ahte son lea vásihan ahte olbmot eará sajiin eai dieđe ahte 
sámegiella lea ealli giella mii doaibmá árgabeaigiellan Guovdageainnus:

Olbmot gal dihtet ahte Guovdageaidnu lea sámi báiki, muhto dáhpáhuvvá 
muhtumin ahte orru nu ahte sii eai leat jurddašan ahte giella lea anus ovdal 
go sii bohtet deike. Giella geavahuvvo, ja geavahuvvo aktiivvalaččat. Dat ii leat 
dušše láhtten.

Muhtun diehtoaddi deattuha ahte politihkkariin lea ovddasvástádus čalmmus-
tahttit giela. Eará diehtoaddi atná eatnigiela geavaheami demokráhtalaš vuoi-
gatvuohtan: «Lea čadnon demokratiijii ahte olmmoš ii bala geavahit giela, ahte 
olmmoš čájeha ahte giella gávdno.»

3.2  Giella ferte geavahuvvot buot servodaga surggiin

Buot diehtoaddit oaivvildit ahte lea dehálaš geavahišgoahtit giela buot servodat-
surggiin, ja sámegiela geavaheapmi suohkanstivrras lea oassi dán barggus. Muh-
tun diehtoaddi dadjá:

Go olmmoš lea dakkár oktavuođas, son vuosttažettiin háliida gulahallat, 
olmmoš háliida gulahallat politihkarin. Don háliidat ahte du oainnut ip-
mirduvvojit ja háliidat leat duođalaš dialogas eará olbmuiguin. Dalle don 
it leat doppe makkárge gielalaš ovdamearkan. Soaittášii fertet leat, muhto 

politihkkara rašunalitehta ii leat nu ahte dál mun áiggun čájehit man čeahppi 
mun lean. Vuosttažettiin don háliidat gulahallat, ja go háliidat gulahallat, de 
sáhttet publikumma láhttenvuogit váikkuhit du máŋgga láhkai.

Dán cealkámuša sáhttá ipmirdit nu, ahte diehtoaddi oaivvilda politihkkariin ii 
leat makkárge ovddasvástádus guđe giela sii geavahit ja movt sii geavahit giela, nu 
guhká go guldaleaddjit ipmirdit mas lea sáhka. Diehtoaddi dajai dan go lei sáhka 
eará gielaid sániid geavaheamis dalle go diskurssa dominánta giellan lea sáme-
giella, ja orru ahte son čilgii dili nu movt dat lea, ja ahte son ii cealkán iežas oaivila 
das movt politihkkarat galget geavahit giela. Maŋŋelis seamma jearahallamis son 
dajai: «Politihkalaš čoahkkimat galget maiddái leat giellaarenat, ja lea dehálaš 
giela dihte ahte mii nákcet geavahit giela politihkalaš digaštallamiin.»

Diehtoaddi dadjá maiddái leat dehálažžan dan, ahte politihkkarat čájehit ahte 
sámegiella sáhttá geavahuvvot buot arenain. Eará diehtoaddi oaivvilda ahte lea 
álkit geavahit dárogiela go sámegiela humadettiin muhtun fáttáid birra, danne go 
váilot sámegieltearpmat muhtun surggiin.

Diehtoaddit deattuhit ahte sámegiela geavaheapmi almmolaš oktavuođain lea 
earenomáš dehálaš jus háliida loktet giela árvvu. Okta sis dajai ná: «Rievtti mielde 
mii loktet giela ja addit gillii árvvu go geavahit giela almmolaš oktavuođain.» Eará 
diehtoaddi dajai:

Lea eanemus lunddolaš geavahit sámegiela doppe gos dat lea eanetlogu-
giellan, ja [sámegiela geavaheapmi] čájeha servodahkii ahte sámegiella lea 
ealli giella mii sáhttá geavahuvvot buot oktavuođain. Dat addá árvvu, ja giella 
árvvusadnojuvvo eambbo ja dohkkehuvvo almmolaš giellan maiddái dan 
oktavuođas.

Orru leamen ahte diehtoaddit leat ovttaoaivilis das, ahte lea dárbu nannet giela 
árvvu, ja ahte mii nannet giela árvvu geavahettiin dan buot servodatsurggiin.

3.3  Gielalaš ovdamearkan

Sámegielagiid proseantaoassi lea buot alimus Guovdageainnu suohkanis, go buoh-
tastahttá eará suohkaniiguin (Ravna 2000; Rasmussen 2005: 85–86;  Dannemark 
& Johansen 2001). Muhtun diehtoaddi dadjá ahte Guovdageaidnu dávjá geava-
huvvo mihttomearrin dasa maid lea vejolaš joksat:

Hui ollu eará báikkálaš servodagat mihtidit iežaset dainna mii dáhpáhuvvá 
Guovdageainnus, geavahit Guovdageainnu dakkár muhtun lágaš mihttomear-
rin nu, ahte jus juoga lea buoret go dat mii dáhpáhuvvá Guovdageainnus, de 
lea hui buorre. Ja lea maiddái dakkár ipmárdus ahte jus juoga ii dáhpáhuva 
Guovdageainnus, de dan lea measta veadjemeahttun olahit. Nu ahte juo, mu 
ipmárdus lea dat ahte [mii dáhpáhuvvá Guovdageainnus] lea dehálaš maiddái 
eará sámi servodagaide. Ja nubbi dehálaš aspeakta lea ahte Guovdageaidnu 
sádde giellaguddiid eará báikkálaš servodagaide.

Eará diehtoaddi deattuha maiddái ahte politihkkarat signaliserejit miellaguottuid 
giela hárrái sihke dainna go geavahit ja go eai geavat sámegiela:

Lea dakkár signála ahte olmmoš ii dárbbaš ballat geavaheames sámegiela. 
Lea vejolaš geavahit sámegiela. It dárbbaš ballat geavaheames sámegiela, it 
dárbbaš heahpanit dainna. [Sámegiella lea] ealli giella, maid lea lunddolaš 
geavahit.

3.4  Giella ja olbmo duogáš
Bourdieua (1980) mielde olmmoš guoddá sosiála vásáhusaidis ja sosiála eallin-
eavttuidis iežas siste, ja dat váikkuha láhttenvuohkái, jurddašanvuohkái ja rumaš-
guottuide, ja šaddá dihto lágan seconde nature ’nubbi luondu’. Go galgá muitalit 
áššiid birra, de Bourdieua mielde ii doaimma giella áibbas objektiivvalaš neavvun. 
Cealkámuša vuostáiváldi vásáhusat váikkuhit dasa movt son ipmirda cealkámuša. 
Bourdieu dadjá ahte muhtun paradoksa gulahallamis lea ahte dat gáibida oktasaš 
gulahallangaskaoami, muhto dat lihkostuvvá dušše jus boktá vuostáiváldi sosiála 
váikkuhuvvon vásáhusaid. (Bourdieu 1982: 16.) Giellaválljen boktá maiddái 
vuostái váldi sosiála vásáhusaid. Muhtun diehtoaddi dadjá:

Olbmot dovdet mu sápmelažžan. Jus mun livččen dárustan, de jienasteaddji 
ii livčče ožžon dan seamma olbmo suohkanstivrii go gean son lei jienastan. 
Don leat válljejuvvon politihkarin du duogážiin, ja du duogáš lea dat giella 
maid don geavahat beaivválaččat. Livččii veahá ártet jus fertešit šaddat eará 
olmmožin.

Sámástemiin čájehit politihkkarat sin ja jienasteddjiid oktavuhtii. Muhtun dieh-
toaddi deattuha kultuvrra ja giela oktavuođa go dadjá ahte giella lea neavvu 
mainna kultuvrra sáhttá fievrridit viidáseappot:

Giella lea kultuvrra oassi. Ii leat dušše kultuvrra oassi – dat lea kultuvra. Nu 
guhká go mis lea giella, de mii nagodit seailluhit identitehtamet. Na mun 
oaivvildan ahte giella lea dat deháleamos mii mis lea.

Eará diehtoaddi čilge kultuvrra ja giela oktavuođa ná:

Mun jáhkán ahte sámegiela geavaheapmi dagaha ahte substánsa maiddái lea 
eanet sámi vásáhusaid ja ipmárdusa mielde. Dat guoská earret eará termi-
nologiijii, movt don geavahat giela, makkár giellagovaid don geavahat. Dat 
speadjalastá olbmuid jurddašanvuogi. Čuoččuhan ahte sámástemiin don 
rabat eará uvssaid olbmuid jurdagiidda. Mun jáhkán ahte dat lea eaktun ahte 
šaddá eanet sámi substánsa.

Buot diehtoaddit hálddašit sámegiela vuosttašgiellan, ja sidjiide lea čielggas ahte 
sámegiella gullá Guovdageidnui, ja ahte giella ferte fievrriduvvot boahtteáigái. 
Muhtun diehtoaddi dadjá:

Guovdageainnus lea hui dehálaš geavahit sámegiela. Lea lunddoleappot 
 geavahit sámegiela gos sámegiella lea eanetlogugiella.

Okta diehtoaddiin dadjá ahte sámástemiin politihkar nanne oktiigullevašvuođa 
jienasteddjiiguin: «Dat lea čadnon oktii lagasvuođain ja gullevašvuođain.» 
Diehto addiid ságastallamiid vuođul bođii ovdan ahte sii geavahit kontinuitehta-
motiivvaid ja integratiivvalaš motiivvaid (gč. kap. 2.1) go sii ákkastalle sámegiela 
geavaheami suohkanstivrras. Instrumeanttalaš motiivvat eai namuhuvvon oba-
nassiige.

3.5  Váibmogiella ja demokratiija

Muhtun diehtoaddi čilge ná manne giella lea dehálaš go olmmoš áigu buktit 
 ovdan iežas jurdagiid:

Lea ollu álkit dadjat maid don duođas oaivvildat go humat eatnigielat. Dainna 
lágiin sáhtát kánske oažžut buorebut ovdan dan maid oaivvildat. Ii leat nu álki 
hupmat dárogiela jus olmmoš ii leat sihkar das. Vaikko don bures háldda-
šivččet dárogiela go humat beaivválaš fáttáid birra, de lea liikká álkit geavahit 
giela mainna dovddat iežat sihkkareabbon, go galggat ákkastallat ja hupmat 
áššiid birra mat leat hui dehálaččat dutnje ja masa leat maiddái čadnon per-
sovnnalaš dovddut.

Eará diehtoaddi dadjá:

Jus livččii bággu geavahit dárogiela suohkanstivrra oktavuođas, de muhtun 
áirasat eai livčče hupman nu ollu go dál – maiddái danne go diehtá ahte ii 
máhte dárogiela seamma bures go sámegiela.

Muhtun diehtoaddit deattuhit ahte demokráhtalaš stivrenvuogi eaktun lea ahte 
válljejuvvon áirasat sáhttet doaibmat nu bures go vejolaš. Muhtun diehtoaddi 
dadjá:

Lea dehálaš geavahit dan giela maid olmmoš hálddaša buoremusat. Lea 
dehálaš demokratiija hárrái ahte sii geat leat válljejuvvon, besset oassálastit 
stivrenproseassas nu bures go fal vejolaš. Go beassá geavahit dan giela man 
máhttá buoremusat, de lea stuorát vejolašvuohta ahte olmmoš nákce buktit 
ovdan dan maid háliida ja maiddái ahte son ovdanbuktá dan masa son lea 
válljejuvvon ahte galgá ovdanbuktit.

Eará diehtoaddi čilge:

Go geavaha eatnigiela, de sáhttá olmmoš ovdanbuktit jurdagiiddis ja áššiid 
vuđoleappot. Lea dehálaš ahte mii geavahit dan giela maid mii hálddašit buo-
remusat, nu ahte meannudeapmi šaddá nu buorre go vejolaš.

Okta diehtoaddiin oaivvilda ahte go beassá geavahit eatnigiela, de olmmoš nákce 
buorebut čilget dan maid son jurddaša go dalle jus son geavahivččii nuppigiela:

Eatnigiella sáhttá geavahuvvot neavvun čilget jurdagiiddis nu dárkilit go 
vejolaš. Lea dávjá nu ahte geavahettiin dárogiela mii váldit njuolggogeainnuid.

Sámegiela geavaheapmi ipmirduvvo nu, ahte dat sihkkarastá ahte eanet áirasat 
nákcejit ovdanbuktit jurdagiiddiset ja áššiid nu bures go vejolaš, ja lea maiddái 
 vuohki sihkkarastit ahte eanet oaivilat bohtet ovdan.

Muhtun diehtoaddi atná sámegielgeavaheami vealtameahttumin ovdanbuktit 
sámi perspektiivva:

Jus mii eat sáhte geavahit sámegiela, dat dagaha ahte sámi perspektiiva ii 
boađe ovdan doarvái bures, ja dat mielddisbuktá ahte mearrádusat sáhttet 
ipmirduvvot boastut. Lea namalassii dehálaš demokratiija hárrái ahte mii 
beassat geavahit dan giela maid mii hálddašit buoremusat.

Buot diehtoaddit oaivvildit leat dehálažžan ahte suohkanstivraáirasat besset 
geavahit dan giela maid sii máhttet buoremusat, muhto okta diehtoaddiin dadjá 
ahte su mielas dán ákkas ii leat eanemus deaddu go galgá ákkastallat sáme-
gielgeavaheami suohkanstivrras. Dát diehtoaddi árvvoštallá iežas leat čielga 
guovttegielagin, ja oaivvilda ahte hálddaša dárogiela ja sámegiela seamma bures. 
Diehtoaddi muitala ahte jus livččii nu ahte olmmoš álo fertešii geavahit dan giela, 
maid hálddaša buoremusat, de muhtumin son gárttašii dárustit:

Maid dat mearkkašivččii juohke olbmui, in leat áibbas sihkar. Muhtun áššiin 
eai leat sámegieltearpmat ja soaitá leat álkit hupmat daid áššiid birra dárogillii.

Son goitge deattuha leat dehálažžan ahte sámegiella lea váldogiellan suohkan-
stivrra oktavuođas Guovdageainnus.

Guovdageainnu suohkanstivrra čoahkkimat sáddejuvvojit Guovdageainnu 
Lagasrádio bokte. Diehtoaddit deattuhit ahte sámegiella lea lunddolaš giella válljen 
válddidettiin vuhtii rádioguldaleddjiid geat leat sin jienasteaddjit. Vaikko dilli dál 
lea nu, ahte eanaš sámegielagat leat guovttegielagat, de lea sámegiella lagamus 
giel la ollugiidda. Dat lea giella maid sii dovdet iežaset hálddašit buoremusat. 
 Muhtun diehtoaddi dadjá:

Lea dehálaš geavahit giela maid suohkana olbmot ipmirdit. Nie sidjiide lea 
álkit čuovvut mielde mii suohkanstivrras dáhpáhuvvá. Dat guoská eare-
nomážit vuorrasiidda.

4.  Servodagaid gielladilli

Fishman (1971: 321) lea hábmen golbma generaliserema das makkár fáktorat 
ovddidit giellamolsuma. Muhtun generaliseren lea ahte gielat main lea eanet árvu, 
váldet daid gielaid saji main ii leat nu ollu árvu. Fishman čujuha ahte lea dávjá nu, 
ahte ovtta giela árvu rievdá áiggi mielde ja giela árvu sáhttá maiddái rievd dadit 
dilálašvuođas nubbái, ja dan dihte vuosttaš generaliseren ii leat nu riekta go orošii 
leamen vuosttaš geahčastagas. Sámegiella lea unnitlogugiella Norggas, ja eanet-
logugielas, dárogielas lea eanet árvu dainna lágiin ahte das leat eanet geavahead-
djit stuoraservodagas ja das lea eará almmolaš dilli go unnitlogugielas, sámegielas. 
Suohkanstivraáirasat, geaid lean jearahallan, oaivvildit goitge ahte sámegiella ferte 
ja galgá geavahuvvot stivrengiellan. Nugo ovdal namuhuvvon, de Stordahl (1996) 
čállá ahte sámegiella geavahuvvui hui unnán almmolaš okta vuođain Kárášjogas 
1960-logus, muhto dilli lei rievdan 1980-logus (Stordahl 1996: 135). Moattis mu 
diehtoaddiin muitalit ahte maiddái sámegielagat geavahedje dárogiela suohkan-
stivrras 1990-logus vaikko, nugo artihkkala álggus bođii ovdan, 1982:s rahpasii 
vejolašvuohta dasa ahte sátnevuorut dulkojuvvojit. Stordahl čilge rievdadusa 
earret eará dainna, ahte ollu sápmelaččat leat háhkan alit oahpu ja dan dihte sis 
leat virggit mat ovdal ledje measta dušše dárogielagiin (Stordahl 1996: 70–71).

Sámegielagiin lea áibbas eará dilli dál go 1960-logus. Sii hálddašit maiddái 
sin riikka eanetlogugiela bures, ja sin oahppodássi lea, nugo Stordahl dadjá, 
loktejuvvon hui ollu. Vaikko Guovdageainnu suohkanstivrra sámegielat áirasat 
hálddašit dan giela, mii ovdal lei Norgga áidna legitiimma giella, de sii liikká 
geavahit sámegiela dakkár almmolaš diliin nugo suohkanstivrras. Sivvan dasa 
lea ahte sámegiela geavaheapmi ii šat sáhte dulkojuvvot mearkan ahte olmmoš 
ii máhte eanetlogugiela, ja dasa lassin lea sámegiella maiddái šaddan legitiimma 
giellan. 1900-logu maŋimus logijagiin šattai stuoraservodagas eanet beroštupmi 
sámeáššiide, ja sápmelaččaid politihkalaš ja kultuvrralaš lihkadus lassánii. Dát 
dáhpáhuvai oktanis internationála eamiálbmotlihkadusain. Lindgren (2010: 76) 
dadjá ahte etnihkalaš renesánsa lei 1900-logu loahpageahčen. Ovdal dán etnihka-
laš renesánssa ii lean sámegielas earálágan riektesajádat go eará unnitlogugielain 
Norggas. Odne sámegielas lea vuođđolágalaš riektesuodjalus.

Odne leat eanet suohkanat sámegiela hálddašanguovllus go dalle go háld-
dašanguovlu ásahuvvui, ja buot Norgga njealji davimus fylkkas leat suohkanat 
mielde hálddašanguovllus (Aikio-Puoskari 2016: 90). 

Lea čielggas ahte Norgga stáhta guovttegielatpolitihkka lea leamaš eaktun 
dasa ahte sámegiella dál lea legitiimma giella. Sámegiela nannen ja duođalaš 

guovttegielalašvuođa lágideapmi, nugo Skutnabb-Kangas lea ákkastallan (gč. kap. 
2.1), lea leamaš vealtameahttun eaktun dasa ahte suohkanstivrra áirasiin dál lea 
vejolaš sámástit maiddái almmolaš oktavuođain. Jus doaibmi guovttegielatvuođa 
ulbmil livččii váldojuvvon eret sámi oahppoplánain, seamma láhkai go dat ulbmil 
lea váldojuvvon eret eará Norgga unnitloguid oahppoplánain, de sápmelaččain 
livččii unnit vejolašvuohta ovdanbuktit jurdagiiddiset ja vásáhusaideaset autent-
talaččat seamma láhkai go dál lea.

5.  Sámegiella almmolaš ja legitiimma giellan

Diehtoaddit geavahit sámegiela danne go sii háliidit nannet giela árvvu ja ahte 
giel la galgá doaibmat legitiimma giellan. Giela legitimitehta lea čadnon servo-
dahkii ja jus servodaga dilit rievddadit, de maiddái gielat ja varietehtat, main 
ovdal ii leat leamaš legitimitehta, sáhtáše šaddat legitiimma giellan (Bourdieu 
1982). Go diehtoaddit geavahit sámegiela politihkalaš oktavuođain vaikko sii 
hálddašit dárogiela, de dat mearkkaša ahte sámegiella lea ožžon legitimitehta ja 
ahte dárogiella ii doaimma šat áidna legitiimma giellan Norggas.

Go searvá servodaga stivremii geavahettiin sámegiela, de dat mearkkaša ahte 
olmmoš lea seamma dássásaš singuin geaid giella lei ovdal áidna giella mas lea dat 
maid Bourdieu gohčoda legitimitehta. Dáinna lágiin váldá olmmoš saji almmolaš 
eallimis – ii gal nu ahte son šaddá juste seammaláganin go eanetlohku, muhto 
nu ahte son ovdanbuktá iežas joavkku oainnuid ja gáibida vuoigatvuođa beassat 
dan dahkat. Almmolaš eallin, gos dušše okta jietna gullo, lea eahpedemokráhtalaš 
ja addá sidjiide geaid jietna ii gullo, dakkár dovddu ahte sii eai gula servodahkii. 
Searvan politihkalaš eallimii iežas eavttuid vuođul, iežas gielain ja iežas vásáhu-
saiguin, sáhttá leat veahkkin heaittiheames dakkár dovdduid.

Jearahallamiin suohkanstivraáirasat deattuhit earenomážit ahte sii atnet giela 
identitehtamearkan. Selle ja earát (2015) čállet ahte obbalaččat gávdno viehka 
unnán diehtu dehálaš beliid birra mat gusket sápmelaččaid borgárvuhtii, ja sii 
geahččalit čilget mii sápmelaččaid borgárvuohta lea. Sii guorahallet earret eará 
makkár identitehtamearkkat sápmelaččain leat, ja muitalit ahte eatnasat sis, geat 
leat čállán identitehta birra, leat ovttaoaivilis ahte giella lea hui dehálaš identitehta-
mearka (Selle ja earát 2015: 211). Čálidettiin sámi čáppagirjjálašvuođa birra 
guorahallá Hirvonen (2016) man dehálaš sámegiella lea leamaš sámi girječálliide, 
ja son lea gávnnahan ahte maiddái min áiggi čálliide sámegiella lea mávssolaš 
identitehtamearka. Son čállá ahte maiddái ođđa buolvva ovddasteaddjit duođaštit 

ahte sámegiella lea sin váibmogiella (Hirvonen 2016: 507). Mu mielas dát lea 
ovdamearka mii sáhttá čilgejuvvot Bourdieua habitus-doahpaga vuođul. Giella 
lea habitusa oassi ja áidna autenttalaš vuohki mainna habitus sáhttá ovdanbuk-
tojuvvot. Skum čilge giela oassin habitusas ná: «Gillii mii vurket máhtu iežamet 
servodaga ja kultuvrra birra ja máhttu man dárbbašit juohke beaivvi, fievrriduvvo 
buolvvaid čađa giela bokte» (Skum 2013: 9). Maiddái suohkanstivraáirasat geaid 
lean jearahallan, oaivvildit ahte sámegiella lea dehálaš identitehtamearka ja giella 
mainna sii sáhttet ovdanbuktit iežaset autenttalaččat. Giellavuoigatvuođat eai 
guoskka dušše vejolašvuhtii geavahit giela maid olmmoš hálddaša buoremusat, 
muhto vuoigatvuhtii márkanastit iežas vásáhusaid. 

6.  Loahppa

Mu dutkančuolbma lei: Movt Guovdageainnu suohkanstivraáirasat ákkastallet 
sin giellageavaheami? Oaivvilditgo sii ahte politihkkariid giellaválljen váikkuha 
dasa man bures sii ovddastit iežaset jienasteddjiid? Jearahallamiid bokte lean 
gávnnahan, ahte suohkanstivraáirasat leat válljen geavahit sámegiela suohkan-
stivračoahkkimiin, danne go sámegiella lea eaktun dasa ahte sii sáhttet ovdanbuk-
tit iežaset jurdagiid servodaga birra ja iežaset kultuvrralaš vásáhusaid nu bures 
go vejolaš. Giela bokte sii čájehit maiddái oktavuođa jienasteddjiide. Sii maiddái 
atnet sáme giela geavaheami eaktun dasa ahte sii sáhttet oassálastit politihkalaš 
stivremis nu bures go vejolaš. Sámegiela geavaheapmi lea danne čielga eaktun 
demokratiijii. Politihkkarat geaid lean jearahallan, eai ane giela dušše gulahallan-
gaskaoapmin, muhto oaivvildit maiddái ahte giella ja práksisat leat čadnojuvvon 
oktii. Dasa lassin giella guoddá ja ovdanbuktá vásáhusmáhtu. Dieđu sin ákkas-
tallama birra sáhttá geavahit jus sámegiela áigu nannet almmolaš ja legitiimma 
giellan. Dát diehtu lea maiddái dárbbašlaš go galgá ákkastallat manne sámegiela 
geavaheapmi hálddašangiellan lea dehálaš.

Language and democracy. Factors impacting 
the language choices of local politicians of the 
 Guovdageaidnu Municipal Council
The municipality of Guovdageaidnu has been a part of the Sámi language adminis-
tration district since the district was established in 1992. In December 1981, the 
municipal council decreed to make arrangements to further the use of the Sámi 
language in municipality administration, and make it possible to use both Sámi 
and Norwegian languages during municipal council meetings. Consequently, on 
February 1982, the municipality employed an interpreter, in order to facilitate the 
use of both languages. Today, a majority of the elected members of the municipal 
council give their speeches in council meetings in Sámi, and all speeches are in-
terpreted from Sámi or Norwegian into the other language. 

The aim of this research is to examine how some of the elected members 
evaluate the use of the Sámi language in the municipal council. Eight members of 
the 2011–2015 council were interviewed for this study. Pierre Bourdieu’s concepts 
habitus and langue légitime and Hannah Arendt’s discussion of the situation of 
ethnic minorities within the national state are used as the theoretical framework 
for contextualising the data collected. All the interviewees expressed a very 
positive view of the use of Sámi as a language of administration and governing, 
emphasising that this usage strengthens the position of the Sámi language within 
all domains in society, and increases the prestige of the language. 

Keywords: official language, democracy, heart language, sociology of language, 
Guovdageaidnu, Sámi language 

